
Mumwe musi Gwinyai akanga achifamba achienda
kuchikoro. Asi akanga asiri kufara. Kunze kwaitonhora uye
akanga asina bhutsu. Pacifamba, tsoka dzake dzaitsika
pasi paive nedova raitonhora.

Gwinyai akanga asiri kuda kuenda kuchikoro. Kuchikoro
kwaive nevakomana vaviri, mapatya vainzi Fura naPati
vaidenha Gwinyai vachimutswinya nekumurova. Kana
Gwinyai auya nechikafu, vaimudyira.




Rimwe zuva Gwinyai akamboda kurwa naFura naPati,
asi mukoma wavo akauya akati kuna Gwinyai, “Kana

ukangorova vanin‘ina vangu chete, ubva warega zvako
kuuya kuchikoro nekuti ndinokuuraya.” Mukoma waFura
naPati ainzi Tomu, uye aive zigomana hombe. Tomu
aifamiba nebanga rakapinza chaizvo muhomwe.

Gwinyai akanga asina mukoma. Baba vake vakanga
vakafa, saka kumba kwavo kwaingove namai vake. Amai
vaGwinyai vaive nebasa rakawanda pamba zvekuti
vakanga vasina nguva yekunzwa nyaya dzaGwinyai
nevakomana vaimunetsa kuchikoro. Amai vaGwinyai vaiti
kuna Gwinyai, "Kana vakange vachida kukudyira chikafu



chako vaudze kuti wachisvipira mate, uye kana vakada
kukurova tiza.” Fura naPati pavakatora chikafu chaGwinyai
rimwe zuva, Gwinyai akavaudza kuti vasadye chikafu chake
nekuti akanga achisvipira.

Asi Fura naPati vakangotora chikafu chaGwinyai
vakachirasira pasi vachimuseka. Kana Gwinyai paaiedza
kutiza kana vave kuda kumurova, vaimutandanisa kusvika
vamubata. Pamwe pacho vaimurova makumibo odonha,
vobva vamugarira vachimurova.

Saka Gwinyai akanga asisade kuenda kuchikoro nekuti
aitya vana Fura, Pati nemukoma wavo Tomu aive nebanga.
Gwinyai akanga asisatakure chikafu kuchikoro. Chinhu
chaaingotakura chete, yaive bhiro yaive muhomwe make.
Mabhuku aisara kuchikoro ese.

Nekuti aitya Fura naPati, Gwinyai akanga achifunga
kuti asiye nzira yekuchikoro apinde musango. Musango
Gwinyai aida kuswera achikwira mumiti nekutsvaga mazai
mumatendere eshiri.

Achifunga zvekusaenda kuchikoro kudaro, Gwinyai
akangoerekana aona nyoka yakafa parutivi penzira. Akamira
akaitarisa, achibva ati, *Dai nyoka iyi isina kufa ndingadai
ndaidenha yandiruma ndife zvangu.” Asi ipapo akabva
afunga rimwe zano rakaita kuti asekerere.

Gwinyai akabata nyoka iye yakafa nekumuswe kwayo
achibva aiisa mukati mejuzi rake. Yakanga yakatonhora kuti
nhoo zvekuti yakaita kuti Gwinyai apindwe nechando. Gwinyai

akabva ahotsira, asi haana kuburitsa nyoka iye mujuzi make.
Akabva apfunyira juzi rake kuti nyoka isadonhe achibva
atanga kufamba achienda kuchikoro.

Gwinyai akanga afunga zvekushandisa nyoka
yakafa iyi kutyisidzira vanaFura naPati kana vakange
vave kumushungurudza. Akanga achida kuburitsa nyoka
iyi, obva aikandira kuna Fura naPati kuti vatye vagotiza.
Chaaida kuita chete kwaive kutyisidzira vanaFura naPati kuti
vasamushungurudze. Mupfungwa dzake Gwinyai akanga
achiti, *Handiti nyoka iyi yakafa, saka hapana wainoruma.”

Saka Gwinyai akafamiba akaenda kuchikoro nyoka iye
i mujuzi rake. Akasvika kuchikoro, vamwe vakamuseka kuti

akanga apfunyira juzi mukati. Gwinyai haana kumbozyviitira
shungu, asi akangonopinda mukirasi akanyarara akanogara
panzvimibo pake.

Mudzidzisi wanaGwinyai, Mai Nguruve vakapinda
vakatanga kudzidzisa. Chidzidzo chekutanga chechiRungu
chakapera. Mai Nguruve vakanga vave kutanga chidzidzo
chesamhu. Pakatanga chidzidzo chesamhu, ndipowo
pakatanga bishi.



/7 L
Gwinyai akanga akamirira kuti nguva yekudya
ikwane kuti Mai Nguruve vabude, uye kuti ana Fura naPafi
vatange kudenha nekudya chikafu chevamwe vachivarova

nekuvatyisidzira. Pati naFura vaiti kana vamwe vana
vakangovataurira kuna Mai Nguruve chete, vaizovagadzirisa
pakuenda kumba. Saka vana vazhiniji, asi kunyanya Gwinyai,
vaigara vachitya tfukomana twuviri utwu.

Asi nguva yekudya yave pedyo, uye Mai Nguruve
vachir kudzidzisa, Gwinyai akazadzwa nekutya paakanzwa
kupfakanyika mujuzi rake. Nyoka yaakanga afunga kuti yakafa
yakanga isina kufa, asi kuti yakanga yaronwa nechando ikaita
sekuti yafa. Nyoka yakanga yadziirwa mujuzi maGwinyai, saka
yakanga yave kutsvaga pekubuda napo kuti iende.

Nyoka iye payakazvonyongoka mujuzi raGwinyai,
Gwinyai akabva ati kwaku kubva pachigaro chake. Mai
Nguruve vachibva vati, “"Gwinyai, gara pasi haisati yave
nguva yebhureki.”

Asi Gwinyai haana kugara pasi. Akatanga kutambao-
tamba akamira panzvimbo imwe chete achifemeruka
achiratidza kutya kukuru. Chiso chake chakanga zvino
chafanana nekenduru iri kunanauka.

Mai Nguruve vakati, "Gwinyai uri kurwara here? uri kuda
kuenda kuchimbuzi here?”

Gwinyai akati, “Kwete.”

"Saka chii?” Mai Nguruve vakabvunza. Gwinyai

akangoshama asi hapana chakabuda mumuromo make.




Akabva anongedzera nechepadumbu mujuzi.

Mai Nguruve vakashamisika nekuita kwaGwinyai.
Vakafunga kuti pamwe anorwara nechirwere chinotyisa.

Paiitika zvese izvi, vamwe vana vakatanga kuseka,
vakasimuka vakakomba Gwinyai vachimusveeredza.

Mai Nguruve vakati kuvana, “Garai pasil” Asi rakanga
rangove zhowe-zhowe zvekuti hapana akagara pasi.

Mai Nguruve vakabva vabuda vakaenda kuhofisi
kwemukuru wechikoro vachimhanya kunotaura kuti pane
zvakanga zvichiitika kuna Gwinyai. Mai Nguruve vabuda, Fura
naPati vakabva vaswedera pedyo naGwinyai vakatanga
kumusaidzira. Fura akabata juzi raGwinyai achibva
amukakatira pedyo naye akati, “lwe Gwinyai uri kunzwa
manyoka here? Asi kumba kwenyu makadya sadza nenyama
yembwa here? Sei uri kurebesa chiso kunge derere kudaro?
Kana uchida kurutsa buda panze mhani, usatisemese.”

Fura apedza kutaura zvaaida, vamwe vakaseka nekuti
vakanga vachifunga kuti Fura ataura zvinonakidza. Ipapo,
Pati akabva adhonza Gwinyai nejuzi, nyoka iye ichibva
yadonha kubva mujuzi raGwinyai ichiwira pasi. Yave pasi,
nyoka iye yakabva yakwira negumio raPati. Pati akaridza
mhere achibva awira pasi achifenda. Fura nevamwe vana
pavakangoona nyoka iye, vakabonderana vachitiza. Vamwe
vakasvetuka nepamahwindo vamwe vachimanikidzana
nepamMusiwo.

Mukuru wechikoro paakazouya namai Nguruve

nevamwe vadzidzisi, vakawana vana vese vave panze kusara

kwaPati akanga afenda. Zvakaita zvakanaka kuti hapana

akakuvara zvakanyanya kunze kwevakachekwa nemagirazi.
Nyoka iye yakazobatwa nevebazi remhuka

nekuchengetedzwa kwemasango. Pati akamuka asi

akanga ave kuchema achida kuenda kumia. Shasha

yekushungurudza vamwe yakanga yapusa zvino.

Gwinyai akanzi ashevedze amai vake asati adzingwa
chikoro nekuda kwekukonzera mhirizhonga nenyoka yake.

Amai vaGwinyai vakasvika kuhofisi yemukuru wechikoro.
Gwinyai akabvunzwa nemukuru wechikoro kuti nyoka akanga
aiwana kupi. Gwinyai akatsanangura kuronwa nekudyirwa

11



chikafu kwaaiitwa naFura naPati, uye kutyisidzirwa nebanga
kwaakanga achiitwa nemukoma wavo. Akatsanangura
kutya kwaakanga ave kuita kuuya kuchikoro nekuzofunga
zvekushandisa nyoka yaakanga aona akafunga kuti yakafa.,

Amai vake vakatanga kuchema. Mukuru wechikoro
akasimuka akati kuna Gwinyai, “Waita zvakanaka Gwinyai,
hatichakudzinga chikoro nekuti wakaita zvawakaita uchida
kuzvidzivirira. Bazi rezvedzidzo harifare nevana vanotyisidzira
vamwe vana, kana kuvashungurudza nekuvarova kana
kuvadyira chikafu chavo kana zvimwewo zvakaipa zvingaitiwe
vamwe vana nevamwe vana. Hatidi vana vanofamba
nemapanga kana zvinhu zvingashandiswe kukuvadza
vamwe. Ukaona kumba vasiri kukubatsira, tfaurira mudzidzisi
wako kana kuuya kwandiri ubatsirwe nekuti kunyarara iwe
uchityisidzirwa nekushungurudzwa hakupedze dambudziko
rekutyisidzirwa. Wazvinzwa here Gwinyai?.”

"Hongu, ndazvinzwa,” Gwinyai akapindura ave kuratidza
kufara.

Mukuru wechikoro akashevedza Tomu kuhofisi kwake.
Tomu akatfariswa homwe dzake akawanikwa ane banga,
mari nembanje. Tomu akabva adzingwa chikoro. Gwinyai
akaenda kumba namai vake ave kufara. Fura naPati havana
kuzombomudenha zvakare.

Vamwe vana vakanga vave kuita makuhwa vachiti
nyoka yakanga yauya naGwinyai akanga dipinwa namai
vake uye ndizvo zvakanga zvaita kuti vauye kuzoona

mukuru wechikoro nekuti vaida kudzoserwa nyoka yavo.
Vamwe vana vaiti mai vaGwinyai vakanga vane dzimwe
nyoka dzakawanda kumba kwavo. Nyangwe zvazvo zvese
zvaitaurwa izvi chaive chisiri chokwadi, zvakaita kuti vamwe
vana vatye kudenha Gwinyai.

Vebazi remhuka nekuchengetedzwa kwemasango
vakazodzoka kuzodzidzisa vana nezvenyoka. Chidzidzo
chakabatwa naGwinyai kuti, nyoka dzikatonhorwa
zvakanyanya dzinoita sedzafa. Kutonhorwa ikoko ndiko
kwakakonzera kuti Gwinyai afunge kuti nyoka iye yakanga
yafa. Asi payakangonzwa kudziya chete yakanga yave
kutsvaga kuenda musango mainogara.

Nhaurirano

1.

Ndezvipi zvimwe zvakaipa zvinoitwa nevamwe vana
kune vamwe?

lwe wakamboitwa sei nevamwe vana zvakaita kufi
usade kuenda kuchikoro?

Shamwari dzakanaka dzinoita sei?

Chii chingaitwe nevabereki nevadzidzisi kuti vabatsire
vana vanonetswa nevamwe vana kuchikoro?

Dai uriwe Gwinyai waiita sei nevanhu vanenge Fura
naPati?

Mibvunzo

A A Ll S

o

Chii chakufadza munyaya iyi?

Chii chisina kukufadza munyaya iyi?

Nyora nyaudzosingwi mbiri dziri munyaya iyi?
Muroyi munhu anoita sei?

Mwana wenyoka anonzi chii?

Nyora mazita matatu enyoka dzaunoziva.

Dova rinowanikwa nguva dzipi?

Ndedzipi dzimwe mhuka dzataurwa munyaya iyi?
Mukadzi akafiwa nemurume samai vaGwinyai anonzi
chii?

Ko mwana akafirwa nemubereki saGwinyai anonzi
chii?



